
SAK - BREHEIMEN NASJONALPARK -  MONTERING AV 3 BOLTAR FOR TOPPFESTE FOR KLATRING I LITE BERG OPP FOR 

NETOSETER - KJELL ERIK GALDE.  
 

Vi viser til søknad dagsett 03.04.2016. 

Breheimen nasjonalparkstyre hadde møte 15.6.2016. I møte vart søknaden handsama. 

Vedlagt dette brevet ligg sak nummer  19/2016 frå Breheimen nasjonalparkstyre. Vi viser til vedlagde sak. 

 
Klage 
Nasjonalparkstyret sitt vedtak er eit enkeltvedtak etter kap. V i Lov om behandling i forvaltningssaker 
(forvaltningslova) dagsett 17. desember 1967. I medhald av kap. VI i forvaltningslova er det klagerett på 
Nasjonalparkstyret sitt vedtak, jf. fvl. § 28 første ledd. Ei eventuell klage skal stilast til Miljødirektoratet. Klagen skal 
sendast til Breheimen nasjonalparkstyre v/Fylkesmannen i Oppland, Postboks 987, 2626 Lillehammer, innan tre (3) 
veker etter at dette brevet er motteke, jf fvl. § 29 første ledd. 
 

Med helsing 

Marit Aakre Tennø 

Leiar i Breheimen nasjonalparkstyre 

 

Kopi pr. e-post til: 

Miljødirektoratet Postboks 5672 Sluppen 7485 TRONDHEIM 

Fylkesmannen i Oppland Postboks 987 2604 LILLEHAMMER 

Lom kommune Midtgard 2686 LOM 

BREHEIMEN 
NASJONALPARKSTYRE  

 Sak 

 

  Arkivsaksnr: 2016/3533-3 

 Sakshandsamar: Bjørn Dalen 

Dato: 27.05.2016 

 

 

Utval Utvalssak Møtedato 

Breheimen nasjonalparkstyre 19/16 15.06.2016 

 

Sak - Breheimen nasjonalpark -  Montering av 6 boltar for toppfeste for 
klatring i lite berg opp for Netoseter - Kjell Erik Galde. 

Saksprotokoll i Breheimen nasjonalparkstyre - 15.06.2016  

Vedtak 

Breheimen nasjonalparkstyre vedtek å avslå søknaden om å setje ned 6 boltar, på 3 stader, med 10 meters 

mellomrom, dvs. over totalt 20 meter, i eit berg opp for Netosetra som søkt om av Kjell Erik Galde, 2690 SKJÅK. 

Løyve er avslege med heimel i verneforskrift for Breheimen nasjonalpark § 3 pkt.1.1. Bakgrunnen for avslaget er at 

tiltaket, sjølv om det er eit lite inngrep, kan danne presedens for liknande bolting i samband med klatring. i 

Breheimen nasjonalpark og andre verneområde. 

Samrøystes. 

 

Dokument i saka: -     Søknad dagsett 03.04.3016 frå Kjell Erik Galde. 

- E-post til Kjell Erik Galde, 25.05.2016.  
- E-post frå Kjell Erik Galde, dagsett 27.05.2016. 

 

Søknaden 

Det blir søkt om løyve til å feste 6 boltar i eit lite berg opp for Netoseter like innanfor vernegrensa til Breheimen 
nasjonalpark. 

Søknaden er vurdert i samsvar med: 

- Verneforskrift for Breheimen nasjonalpark, dagset 07.08.2009. 
- Naturmangfaldlova, dagsett 19.06.2009. Nr.100. 
- Forvaltningsplan for Breheimen med tilgrensande verneområde. 

Verneforskrift, verneformål og framlegg til forvaltningsplan 

Breheimen nasjonalpark med tilgrensande verneområde vart vedteke oppretta gjennom verneplan for Breheimen av 

Kongen i statsråd 7. august 2009. Breheimen nasjonalparkstyre har forvaltningsmynde for alle verneområda. Omsynet 

til verneverdiane i området er vurdert, særleg i forhold til landskap, dyreliv og friluftsliv, jf. verneforskrifta § 2 og 

naturmangfaldlova §§ 1(Formål), 4 og 5 (forvaltningsmål for naturtypar, økosystem og artar) samt § 7(prinsipp for å ta 

offentleg avgjerd), jf. § § 8-12 (kunnskapsgrunnlaget og miljørettslege prinsipp). Formålet med Breheimen nasjonalpark 

er å ta vare på eit stort, samanhengande og villmarksprega naturområde som inneheld særeigne, representative 

økosystem og landskap utan tyngre inngrep. Etter verneforskrift for Breheimen nasjonalpark, er mellom anna boring 

forbode i nasjonalparken (verneforskriftene § 3 pkt. 1.1- Inngrep i landskapet), Tiltaket vil omfatte inngrep i 

nasjonalparken. Det er ikkje oppretta nokon eigen spesifisert dispensasjonsheimel for innsetting av faste boltar til 

klatring, som i dette tilfelle. I forvaltningsplanen som no er til godkjenning i Miljødirektoratet er det og presisert at bolting 

i fjell ikkje er lov. 

Søknaden må derfor vurderast etter dei generelle dispensasjonsreglane med heimel i verneforskrifta § 4 jf. § 48 i 

naturmangfaldlova, som lyder: 

Forvaltningsstyresmakta kan gjere unntak frå forskrifta dersom det ikkje strir mot føremålet med vernevedtaket og ikkje 

kan påverka verneverdiane nemneverdig, eller dersom omsynet til tryggleik eller omsynet til vesentlege 

samfunnsinteresser gjer det naudsynt, jf. naturmangfoldloven § 48. 

Bruken av denne paragrafen skal vera snever. 

Forvaltningsplanen, som no er til godkjenning i direktoratet, set forbod mot faste boltar i fjell i nasjonalparken. Klatring er 

tillate, men da med boltar som blir teke ut att når ein går ei klatrerute. 

Vurdering 

Lokaliteten det gjeld ligg rett opp for Netosetra. Netosetra ein av dei store seterstulane som ligg i inntil 
nasjonalparkgrensa. Det er spreidd bjørkeskog i området som ligg i skoggrensa. Terrenget er eit viktig beiteområde for 
storfe og sau. Etter søknaden, og samtale med søkjar, er det spørsmål om få setja inn 6 boltar i eit lite berg opp for 
setra. Bakgrunnen er å få til aktivitet for barn og unge, for å få dei interessert i å drive enkel klatring. 

 

 

Avstand mellom nasjonalparkgrensa og opptil det aktuelle berget for bolting er ca. 50 meter. 

Oversiktskart over området 

 

Etter ny informasjon frå Galde gjeld saka utplassering av 2 boltar på 3 plassar med 30 cm mellom rom, d.v.s. 6 boltar. 
Avstanden mellom kvar plass er ca. 10 meter. Dvs. frå ende til ende utgjer dette 20 meter. 

Boltane ser slik ut: 

 

Tiltaket må vurderast etter Verneforskrift for Breheimen nasjonalpark § 4 – Generelle dispensasjonsreglar -fyrste 
alternativ. I § 4 fyrste alternativ heiter det:  Forvaltningsstyresmakta kan gjere unntak frå forskrifta dersom det ikkje strir 
mot føremålet med vernevedtaket og ikkje kan påverka verneverdiane nemneverdig. 

Det fyrste ein må vurdere er om vilkåra i § 4  fyrste alternativ er oppfylt. Vilkåra føreset at aktiviteten ikkje strir mot 

føremålet med vernevedtaket og ikkje påverkar verneverdiane nemnande. 

Det er gjort greie for tiltaket det er søkt om. Å la boltane stå vil utgjere eit permanent inngrep i verneområdet, ved at det 

blir bora seks hol i berget med fastkiling av boltar til å feste tau i. Det er i utgangspunktet ikkje er lov å plassere faste 

installasjonar i verneområda, og det er ekstra strengt regime i nasjonalparkane. Norsk klatreforbund har i 

korrespondanse med forvaltinga i Dovrefjell- Sunndalsfjella nasjonalpark sagt at permanent bolting også er i strid med 

normal klatreetikk generelt, og i nasjonalparkar. I Norsk klatreforbund sine retningsliner, punkt 2.7.heiter det:  

Retningslinjer for bruk av borebolter og andre faste forankringer. Bolteprosjekter skal ikke gjennomføres der det 

kommer i konflikt med vernebestemmelser, artsfredning, andre viktige naturvernhensyn eller ønskene til lokalt 

klatremiljø (8.4 - 8.5). Det vil seie at det er eit etablert regime mot permanente boltar også i klatremiljøet.  

Ordet nemnande inneber at det skal vera ein ganske snever inngang til å gje løyve, og at det berre skal skje i dei tilfelle 

tiltaket vil ha avgrensa verknad for verneverdiane. Boltane er 55 mm lange og 10 mm i diameter. Det må borast 6 hol i 

dette tilfelle, 6 boltar innanfor eit område på 20 meter, så omfanget er lite. Ut ifrå denne konkrete sak vil tiltaket ha lite 

nemnande verknad, men opnar ein opp for slik bolting vil det kunne bli aktuelt andre stader i verneområda. Når det gjeld 

bruk av boltar som er plassert i borhol i fjell så er det svært få tiltak det er gitt løyve til. Det er gitt løyve til å setja ned 

boltar til forankring av bruer på stigar for å forankre bærewirene. I nokre svært få tilfelle er det gitt løyve til å feste 

sikringstau på stigar i ulendt terreng, men i slike tilfelle skal ei gjera det yttarste for å unngå slike inngrep m.a. leggje om 

stigane. I enkelte tilfelle er det gitt løyve til å bardunere (feste) bygningar på utsette stader så dei ikkje reiser uvær. 

Slik saka står vil ikkje vilkåra for å få løyve vera oppfylte, og søkjar vil ikkje ha krav på dispensasjon. Det må gjerast ei 

konkret vurdering om ein skal gje dispensasjon frå verneforskrifta, der fordelar og ulemper skal vektast mot kvarandre. I 

ei konkret skjønnsmessig vurdering skal ein sjå på omfanget av miljøverknaden og kor nødvendig tiltaket det er søkte 

om er, og dei omsyn som positivt talar for tiltaket det er søkt om. I tillegg  skal det vurderast om det vil stri mot 

verneverdiane om tilsvarande dispensasjonssøknader som dette ville fått løyve i framtida (presedensverknad).  

Det som talar i mot å gje dispensasjon er fyrst og fremst at dette er eit fysisk irreversibelt inngrep i nasjonalparken. For 

det andre at det kan føre til auka aktivitet med slitasje. Samtidig er det eit tiltak som det bør finnast lokalitetar for utanfor 

verneområdet.  

Det som kan tale for å gje dispensasjon er tre forhold. For det fyrste  er seks boltar konsentrert på eit område 20 meters 

mellom rom eit minimalt inngrep sjølv i nasjonalparken. For det andre, når det gjeld aktiviteten, så er det viktig å leggje 

til rette for fysisk aktivitet. Også tryggleiksomsyn under klatring er og viktig. 

Når det gjeld presedensverknad av tiltaket i forhold til framtidige liknande tiltak så vil ein leggje lista svært lågt for slike 

inngrep. Samtidig vil tiltaket stride mot vernereglane og sekundært mot klatremiljøet sine eigen reglar.  

Kunnskapsgrunnlaget er godt i dette området (jf. Naturmangfaldlova § 8), blant anna som følgje av utgreiingar i 

samband med verneplanprosessen. Området høyrer til naturtypen «kalkrikeområde i fjellet». Det er eit rikt planteliv i 

området. Det er ikkje kjente hekkelokalitetar eller andre kjende sårbare innslag i området der boltinga er tenkt 

gjennomført.   

Verknadane på naturmiljøet er kjent, og det er ingen kjente farar for irreversible skade på naturmangfaldet, men gjev ein 

fyrst løyve vil det danne presedens for andre og ein vil fort få ei bit for bit utvikling. Det er gjort greie bolting som det kan 

vera rimeleg får løyve i enkelte tilfelle over her i saksutgreiinga. (jf. Naturmangfaldlova § 11). Der det ikkje behov for å ta 

i bruk føre-var prinsippet isolert sett da kunnskapen er god(jf. naturmangfaldlova § 9).Den aktuelle boltinga er vurdert 

som å ha liten nemnande verknad på verneverdiane men vil stride mot verneformålet i nasjonalparken sidan det er eit 

generelt forbod mot det (jf. Naturmangfaldlova § 12 med krav om miljøforsvarlige teknikkar og driftsmetodar). Det er 

ikkje andre måtar å kunne gjennomføre sikringa  på.  (jf. Naturmangfaldlova § 10), isolert sett vil tiltaket ha liten verknad 

på tåleevna til økosystemet. 

Nasjonalparkforvaltaren vurderer nedsetting av seks boltar i eit lite berg opp for Netosetra, ca. 50 meter innanfor 

nasjonalparkgrensa som eit lite inngrep i nasjonalparken. Men det er ein vanleg etablert praksis i nasjonalpark å ikkje 

gje løyve til permanent bolting ifb. med klatring med bakgrunn i at tiltaket kan danne presedens for andre liknande tiltak. 

Nasjonalparkforvaltaren meiner derfor at tiltaket ikkje kan gjennomførast. 

Nasjonalparkforvaltaren har vurdert tiltaket er både etter § 4 i verneforskrifta jf. § 48 (generelle dispesasjonsreglar), og 

etter naturmangfaldlova §§ 8-12 (miljørettslege prinsipp). Nasjonalparkforvaltaren meiner tiltaket ikkje kan 

gjennomførast på grunn av presedensverknaden den vil skape. 

